
Annotatsiya: Ushbu maqolada buxgalteriya hisobining o’rganish usul va uslublari 

hamda ularning o’ziga xos xususiyatlari haqida ifodalangan   

Kalit so’z: hujjatlashtirish, inventarizatsiya, schyotlar tizimi va ikkiyoqlama yozuv, 

kalkulyatsiya, balans va hisobot  

 

Buxgalteriya hisobi fan sifatida ham, amaliy soha sifatida ham o‟z predmetini 

o‟rganish va xo‟jalik sub‟ekti bilan qiziquvchi shaxslar uchun tegishli axborotlarni 

tayyorlash hamda taqdim etish maqsadida faqat o‟ziga xos bo‟lgan metoddan 

foydalanadi. Buxgalteriya hisobi o‟z xususiyatlaridan kelib chiqqan holda dialektik 

metod asosida o‟z oldidagi vazifalarni to‟la-to‟kis yechib berish uchun maxsus usullarni 

o‟z ichiga oladi va bu usullar yordamida buxgalteriya hisobi maxsus fan sifatida 

o‟rganiladi.  

Buxgalteriya hisobini o‟rganish uchun  quyidagi usullardan foydalaniladi: 

 Hujjatlashtirish; 

 Inventarizatsiya; 

 Baholash va kalkulyatsiya; 

 Ikki yoqlama yozuv va schyotlar tizimi; 

 Balans va hisobot. 

Buxgalteriya hisobida qo‟llaniladigan usullarning har biri o‟zining vazifasi va 

funktsiyalariga ega. 

 Hujjatlashtirish – bu buxgalteriya hisobida mablag‟lar harakatini belgilovchi, 

unga qonuniy kuch beruvchi jarayon bo‟lib, u xo‟jalik muomalalarini hujjatlar orqali 

rasmiylashtirishni anglatadi. Hujjatlashtirish yordamida amalga oshirilgan xo‟jalik 

operatsiyalarini tartibga solish uchun asos yaratiladi. Hujjatlashtirishga asosan mablag‟lar 

harakatini tasdiqlovchi xuquqiy asos yaratiladi. 

 Inventarizatsiya (yo‟qlama) qilish yordamida tegishli moddiy javobgar shaxs 

zimmasida tovar va moddiy boyliklarning to‟liqligi nazorat qilinadi. Moddiy javobgar 

shaxs belgilangan muddatlarda korxona buxgalteriyasiga o‟z hisobotini topshiradi, unda 

hisobot davrida tovar va moddiy boyliklar holatidagi o‟zgarishlar o‟z ifodasini topadi. 

Inventarizatsiya yordamida tovar va moddiy boyliklarning to‟liqligi, sifati, iste‟molga 

yaroqliligi qonunchilikda belgilangan tartibda  aniqlanadi. Inventarizatsiya 

o‟tkazish tartibi, natijalarni aniqlash me‟yoriy hujjatlar bilan tartibga 

solingandir. 

 Baholash va kalkulyatsiya. Xo‟jalik sub‟ektlarida mavjud mablag‟lar harakatini 

buxgalteriya hisobida ifodalashda, mahsulot ishlab chiqarish, sarf qilingan xarajatlarni 

o‟rganishda baholash va kalkulyatsiya alohida ahamiyatlidir. Baholash – bu buxgalteriya 

hisobi ob‟ektlarini pul o‟lchov birligida aks ettirish, ya‟ni qiymatini aniqlash jarayonidir. 

Kalkulyatsiya – bu ishlab chiqarilgan mahsulot tannarxini aniqlash jarayoni bo‟lib, uning 

yordamida  bir birlik mahsulot ishlab chiqarish uchun sarflangan mablag‟lar, ya‟ni 

xarajatlarning umumiy summasi hisoblab topiladi.  

 Ikki yoqlama yozuv va schyotlar. Buxgalteriya hisobining o‟ziga xos 

xususiyatlaridan biri amalga oshirilgan xo‟jalik operatsiyalari tegishli schyotlarda ikki 

yoqlama yozuv bilan ko‟rsatilishidir. Buxgalteriya hisobi schyotlari buxgalteriya hisobi 

tizimida hisobga olinadigan ob‟ektlarni turli belgilari bo‟yicha guruhlash asosida hisobga 

olish imkonini yaratadi. Masalan, buxgalteriya hisobida asosiy vositalarni, matriallarni, 

pul mablag‟larini, qarzlarni, foydani alohida hisobga olish kerakligi ularni hisobga 

olishga mo‟ljallangan schyotlarga ehtiyoj tug‟diradi. Schyotlarda xo‟jalik muomalalari 

ikki yoqlama yozuv orqali aks ettirilishi turli xo‟jalik voqea-hodisalarining o‟zaro 

bog‟liqligi bilan belgilanadi. Har bir amalga oshirilgan xo‟jalik operatsiyasi bir vaqtning 

o‟zida turli hisob ob‟ektlarining ko‟payishi yoki kamayishiga olib keladi. SHuning uchun 

har bir xo‟jalik muomalasi bir vaqtning o‟zida ikkita schyotda yozuv bo‟lishini talab 

etadi. Xo‟jalik operatsiyalarini tegishli schyotlarda ikki yoqlama yozuv bilan 

rasmiylashtirish hujjatlarga asoslangan holda amalga oshiriladi. 

 Balans va hisobot. Xo‟jalik sub‟ektlari mulk shaklidan qat‟iy nazar mavjud 

asosiy va aylanma mablag‟lari holatini doimo nazorat qilib borishlari kerak. Buxgalteriya 

balansida xo‟jalik mablag‟lari joylanishi va tashkil topish manbalari ma‟lum muddatga 

pul ifodasida ko‟rsatilishi ularni nazorat qilish usulidir. Buxgalteriya hisobi axborotga 

qiziquvchi jismoniy va yuridik shaxslarga ma‟lumotlarni hisobot ko‟rinishida taqdim 

etishi uning o‟ziga xos usulidir.  

